
— 66 —


Ninte affaeto. Han fabbricôu
Anche lö con molto lusso
Pe-i scignori.... E i povei? Via
Là a macchetto in to ciapusso:
Questa l’è filantropia!

E sta cascia incommençâ
L’è chi sempre a imbarazzâ?
San ben lö perchè ghe a lascian!
Ma a Çittae no ghe l’incascian.

Me miae storto? Ho dito male?
Oh s’avesse o Canocciale!
Ghe veddieivo un pö ben drento.

Miae là in ciappa, no veddêi
Che gh’han faeto o pavimento?
Tra pochi anni non saviêi
Cose seggie ciù i rissêu,
Che i mandiemmo tutti a-o mêu.

Tutto ben! te o to polito!
E mi ve l’ho sempre dïto,
Ch’aggiae flemma, e che veddiêi
Che se fâ tutto a dovêi.

Ma frattanto a passeggiâta
A n’ha ciù de marciapê,
E gh’è sempre a ciccolata
Che ghe portan i pellae.

Poi ciù in sciù gh’emmo o condutto
Che o no è ancon coverto tutto.

Ciù lontan o campo santo,
Che sebben daeto all’incanto
Dexe votte, o no è mai lesto,
E o no sâ poi tanto presto!

Se Cicchetta, per prudenza,
A ne voësse aspetâ tanto
Ch’o sae lesto, allöa pazienza!
Ma scì giusto! nö gh’è santo....

Ma oh vergheugna, oh confuxion!
Non veddêi comme se fâ?
L’è ancon sciù quello muaggion
Lì da-e porte: miae! ve o là.

